
Jaħweh Alla ta’ Abraham, ta’ Iżakk u ta’ Ġakobb huwa Alla misterjuż.  Għalhekk hemm bżonn li wieħed jifhem sew l-affermazzjoni Bibblika ta’ Hosegħa.  “Għax Alla Jien, u mhux bniedem“ (11,9).  F’bosta testi oħra Bibbliċi, dwar l-awtorivelazzjoni t’Alla, il-ħniena hija ppreżentata bħala element determinanti   dwar Alla.  Hekk fil-ktieb tal-Eżodu: “Jaħweh! Jahweh! Alla li jagħder  (rachum), u jħenn (hanum), tqil biex jagħdab u  kbir fit-tjieba (chessed) u l-fedelta’ (għemet).  Iħares it-tjieba għal elf ġenerazzjoni u jaħfer il-ħażen id-dnub u  l-ħtija; imma ma jħalli xejn għaddej“ (Ez 34,6-7).  
Ħniena fl-ogħla grad

F’din l-awtodefinizzjoni t’Alla sewwa li wieħed iqiegħed attenzjoni partikulari għall-kliem għani li jiġbor fih l-idea ta’ ħniena u tjubija.  Il-kittieb sagru jidher li ried iqiegħed l-għana kollha  tiegħu bl-isfumaturi kollha, fejn tidħol il-ħniena t’Alla.  Alla stess huwa  ħniena, tjubija u mħabba. U din il-ħniena mhix xi waqt għal ftit taż-żmien imma stat li jgħaddi minn ġenerazzjoni għall-oħra.  Naqraw għalhekk mill-ġdid: ‘Jien Alla għajjur, li npatti l-ħażen tal-missirijiet fuq l-ulied sat-tielet u r-raba ġenerazzjoni lil dawk li  jobogħduni;  imma nagħder sa l-elf nisel lil min iħobbni u  jżomm il-kmandamenti Tiegħi“ (Eż 20,5-6). 

L-istess ħsieb qiegħed fid-Dewteronomju: “Jiena l-Mulej Alla tiegħek, Alla għajjur, li nikkastiga l-ulied għad-dnubiet ta’ missirijiethom sat-tielet u  r-raba’ ġenerazzjoni ta’ min jobgħodni.  U nagħmel ħniena għal elf ġenerazzjoni ma’ min iħobbni u jħares il-liġijiet Tiegħi“ (Dt 5, 9-10).  Meta wieħed jifli dawn il-kwotazzjonijiet jibqa’ milqut mid-differenza kbira li hemm bejn il-kastig u l-ħniena infinita ta’ Alla.  Jidher li hemm rapport xejn proporzjonat ta’ tlieta għal kull elf.  Wieħed jista’ jgawdi minn din il-ħniena infinita t’Alla billi jħares il-kmandamenti Tiegħu.

Ħniena u tjubija

Waħda mid-definizzjonijiet l-aktar magħrufa dwar l-isem ta’ Alla hija  dik tal-Eżodu: “Jien li Jien“ (E’ 3,4).  Skont bosta fissiera, din tfisser sempliċement il-ħtiġa tal-eżistenza t’Alla.  Fi kliem sempliċi l-eżistenza tagħmel parti min-natura t’Alla.  Alla ma jistax ma jeżistix.  Iżda dejjem fit-T,Q. hemm definizzjoni oħra t’Alla.  U din hija mibnija fuq il-ħniena t’Alla.  Hekk jgħid il-profeta Isaija: “Ma jeħodhomx il-ġuħ u anqas l-għatx, u ma tolqothomx is-sħana u lanqas ix-xemx.  Għax min ħenn għalihom imexxihom“ (Is 49, 10).  Ħniena u tjubija jagħmlu parti mill-essenza t’Alla.  Fi ktieb il-Għerf naqraw ukoll:  “Alla ta’ missirijietna, Mulej tal-ħniena“ (9,1).  Għalhekk kienet tmur kontra l-istess eżistenza t’Alla jekk dan Alla ma jħennx għall-poplu.
Insejħu l-ħniena t’Alla

Meta l-poplu magħżul kien iħares lejn l-istorja ta’ ġensu, dan kien dejjem isaħħaħ dik il-verita’ li Jaħweh huwa tassew Alla tal-ħniena.  Din hija r-raġuni fundamentali għaliex fil-Bibbja insibu tant talb u suppliki ‘l Alla.  Il-bniedem jaf u jaf sew, li huwa midneb, u għalhekk jimmerita kastig.  Imma jaf ukoll li Alla kapaċi jbiddel id-dnubiet tal-bniedem  ukoll jekk ħomor bħal iskarlat jagħmilhom bojod daqs is-silġ (Is 1,18). Fil-kuluri ħomor u bojod,  hemm tixbiħa, imma l-poplu kien jifhimha sew, tant li jitqanqal biex jersaq lejn l-ħniena t’Alla.
Il-poplu għalhekk meta jintebaħ li qiegħed quddiem xi periklu kbir u qawwi, bil-fiduċja kollha jitlob il-ħniena t’Alla.  Hekk is-sultan David meta sema’ lill-profeta Gad iħabbar kliem ta’ theddid u ta’ kastig, jindem u jgħid:  “Nħossni f’diqa kbira: Ħalli naqa’ f’id il-Mulej, għax kbira l-ħniena Tiegħu; imma ma rridx naqa’ f’idejn il-bnedmin“ (2 Sam 24,14).  Prova oħrat al-ħniena t’Alla.
Dan l-istess ħsieb ta’ ħniena f’Alla wisq aktar milli fil-bnedmin, jesprimih b’ansjeta’ kbira Mose’, quddiem poplu midneb:  “Aħfer, mela, nitolbok, il-ħażen ta’ dan il-poplu, skont il-kobor tat-tjieba Tiegħek, bħalma ssaportejtu mill-Eġittu sa hawn“ (Nu, 14,19).  Il-formula mqanqla “skont il-kobor tat-tjieba tiegħek“, ta’ sikwit niltaqgħu magħha f’dan il-kwalita’ ta’ talb:  Hekk Nehemija: “Dan ukoll, Alla tiegħi, ibqa’ ftakaruli, u ħenn għalija skont il-ħniena kbira Tiegħek“ (Neh 13,22).  Hekk ukoll il-profeta Danjel:  “Is-supplika tagħna qegħdin  inressquha quddiemek mhux għax aħna tajbin, imma għax Int kbir fil-ħniena Tiegħek“ (Dan 9,18).

Il-ħniena fis-salmi

L-aktar taqsima fejn wieħed isejjaħ ħafna l-ħniena ta’ Alla huwa fil-ktieb tas-salmi.  L-aktar imsemmi minnhom huwa s-salm 51.  Dan jagħmel stqarrija ta’ niket tad-dnub personali u supplika profonda u mqanqla għall-maħfra.  Bosta jaqblu li dan is-salm kitbu David innifsu.  Tnejn kienu l-ħtijiet kbar tiegħu, adulterju u wara qatel lil Urija bis-sejf (2 Sam 11-12).  Xejn għalhekk ma nawarha bi kbira li quddiem żewġ ħtijiet hekk gravi ta’ tradiment u ta’ tixrid ta’ demm li David jinfaqa’ f’għajta: “Ikollok ħniena minni o Alla fi tjubitek; fil-kobor tal-ħniena Tiegħek ħassar ħtijieti“ (Sl 51,1).
Mill-mod ta’ kif inhu miktub is-salm, wieħed jasal biex jikkonkludi kemm is-salmista huwa konvint mill-maħfra t’Alla anke jekk id-dnub huwa tassew kbir.  Fil-fatt mill-komplament ta’ kif għex is-sultan David, biki u penitenzi, wieħed jikkonkludi kemm kellu fiduċja fil-ħniena t’Alla missier. Anke fis-salm stess hemm tidher  ċar din l-verita’;  “Fil-kobor tal-ħniena Tiegħek ħassar ħtijieti.  Fil-vers 7 tal-istess salm, hemm li s-salmista jaf sew bl-ewwel ħtija, dik tal-bidu: “Ara jiena ssawwart fil-ħtija, u fid-dnub nisslitni ommi“.  Għalhekk biex issa jkollu aktar maħfra, David imur  aktar ‘l hemm mid-dnub, u jfakkar fil-bidu, mela fil-ħolqien.  “Oħloq (verb ġej mill-ħolqien) fija qalb safja, O Alla, u spirtu qawwi  ġedded fija“ (Sl 51,12). Hawn l-idea ta’ ħniena sa mill-bidu nett tagħha.
F’salmi oħra jirritorna u jidher dejjem l-attribut tal-ħniena: “Ħenn għalija, Mulej ara  n-niket tiegħi; Inti rfajtni u ħriġtni minn bibien il-mewt“ (Sl 9,14).  L-istess ħsieb ta’ ħniena minn għand Alla qiegħed fis-salm 6:  “Ħenn għalija Mulej;  għaliex inħossni mifni“ (Sl 6,3).

Il-bniedem huwa fraġli ħafna u jikser il-liġi t’Alla.  Biss minħabba r-ruħ spiritwali li għandu l-bniedem kapaċi idur lejn Alla għani fil-ħniena u jitolbu  maħfra.

